
Kappingarneyti okkara hevur aft­
ur um dagarnar útmerkað seg við 
at skriva »eitt-beintar« søgur um 
seg sjálvan. T. e. søgur við einari 
ikki óheftari keldu, við ongum 
keldukritikki. Søgur, sum hava til 
endamáls at upphevja seg sjálvan 
– ella at smikra alment fyri sínum 
arbeiðsgevara. 

Tað kalla vit vanliga horujourn­
alistikk.

Soleiðis viðgjørdu tey eisini 
orrustuna, sum stóðst av prenting­
ini av Dimmalætting á Prentmið­
støðini, har tey ikki vilja gjalda. 
Tá spann blaðið eina eitt-beinta 
gýsarasøgu um rokkarametodur 
frá vrakaða sparikassastjóra­
num í Klaks­ vík, 
sum hevði sína 
heilt serligu 
versjón av 
veruleika­
num – ein 

veruleiki, sum tey á Dimmu stóla 
100 prosent uppá, tí tey eru jú øll 
í breyði hjá stóra manninum, sum 
fyrr ráddi fyri borgum í Norðoya 
Sparikassa –  og tí hevur serliga 
gott skil upp á at mála reyðu tøl­
ini svørt. Hann er arbeiðsgevar­
in, tí skulu øll á knæ – og sektin á 
prinsippini.

Nú sigur sami maður, sum 
– sambært Dimmalætting alt­
so – hevur verið »ein mansaldur í 
bankaheiminum«, (»mansaldur« er 
miðallívstíð hjá einum menniskja, 
umleið 70 ár) at hann angrar ikki, 
at hann keypti Dimmalætting – 
og í sama andadrátti sigur hann, 
at felagið, sum seldi honum blað­
ið, hevur lumpað hann og logið 
um tað, sum selt varð honum. Tað 
eru BankNordik, P/F Krúnborg 

og P/F Tjaldur, sum hava selt, 
so her er talan um pengasterk 
feløg – helst munandi sterk­
ari enn ein frákoyrdur spari­

kassastjóri – hóast fráfar­
ingarsamsýning, sum 

hevði fingið Alfred, 
Ingeborg, Ernst og 
øll tey at rodna!

»Dimmalætting 
ger munin 
hvønn dag. Eitt 
blað, sum á ein 
spennandi hátt 
lýsir, greinar og 
kveikir og setir 
tíni áhugamál 

fremst. Lesarin er kjarnin í okkara 
journalistikki.«

Soleiðis stendur á forsíðuni 
á Dimmu. Soleiðis síggja tey á 
Dimmu seg sjálvi.

Sum lesari kundu vit hugs­
að okkum útsøgnina lýsta nærri, 
greinaða, soleiðis at hetta kundi 
kveikt og sett áhugamálini hjá 
lesarum fremst.

Men tað var kanska ikki enda­
málið. Tað eru jú áhugamálini hjá 
honum, sum eigur Dimmalætting, 
sum eru fremst. Hann eigur allar 
journalistarnar – og blaðstjórarn­
ar. Hann er nú kjarnin í journali­
stikkinum. 

Tað kalla vit vanliga horujour­
nalistikk.

Tíðindaleiðarin í Kringvarpi­
num hevur kunngjørt, at Kring­
varpið kann ikki viðgera »trupul­
leikar« hjá Dimmalætting, tí tey 
kennast for væl.

Tað kann eisini bólkast undir 
horujournalistikk.

Sosialurin er kappingarneyti – 
so hví ikki bara viðgera seg sjálv­
an?

Sosialurin varð fyri sjey ár­
um síðani seldur fyri 10 milliónir. 
Hvussu nógv fór Dimmalætting 
fyri? Nú tá so mangt verður 
útbasunerað um seljaran, so 
kundu árvaknu og »óheftu« blað­
fólkini á Dimmalætting fingið hesa 
detaljuna við eisini – tað hevði 
kanska givið enn eina virðisløn?

Jenis av Rana, formaður Miðfloks­
ins, legði ikki fingrarnar ímillum 
í sínum viðmerkingum, tá egni 
landsstýrismaður hansara, Kar­
sten Hansen, mikudagin svaraði 
einum fyrispurningi frá Rigmor 
Dam, løgtingskvinnu, um ætlaðu 
sparingarnar í sjúkrahúsverki­
num.

�Svarið frá landsstýrismanni­
num er orðasvaldur, sum lítið hevur 
við veruleikan at gera, segði Jenis 
av Rana.

Og júst Jenis av Rana helst tann 
tingmaðurin, sum hevur best innlit 
í hesi viðurskiftini, tí hann er eisini 
kommunulækni og hevur starvast 
sum lækni í sjúkrahúsverkinum. 
Men tað sum hevur fingið sinnið í 

kók hjá tingmanninum, eru egnu 
royndir hansara av sjúkrahúsverk­
inum seinastu mánaðirnar sum 
nærmasti avvarðandi hjá álvarsliga 
sjúkum fólki.

Men tað sum undrar okkum er, at 
landsstýrismaðurin so at siga einki 
konkret uppskot hevur til spar­
ingar, tó at vit nú fara inn í næsta 
mánað í árinum. Samgongan hevur 
samtykt at spara 20 milliónir í ár 50 
milliónir næstu árini. Men tey vita 
als ikki, hvussu tey skulu spara.

Landsstýrismaðurin tosar um 
»djúptøkna nýskipan í heilsuverk­
inum« og um at »tænastan til borg­
aran verður betur og nærri borgara­
num fyri minni kostnað« og um »at 
fáa meira fyri minni«.

Alt slitnar frasur, sum vit hava 
hoyrt so ofta. Tú fært hug at spyrja, 
um púra einki skil er í fyristingini. 
Verða slíkar spariætlanir bara tikn­
ar úr leysum lofti úr einum rokn­
iarki hjá Jørgen Niclasen prúasta 
uttan jørðforbindilsi?

Og tað ljóðar sanniliga álvarsamt, 
tá ein royndur løgtingsmaður, sum 
hevur verið við til at gjørt 19 tær 
seinastu fíggjarløgtingslógirnar 
sigur, at tað er nógv fyri, at man 
skal enda í hóttandi sjúku fyri at 
ásanna, at tosið hjá samgonguni um 
sparingar er tað bera orðaskvaldur, 
sum lítið hevur við veruleikan at 
gera.

Jenis av Rana hevur rætt. Spari­
ætlanirnar eru ikki trúverdugar. Og 

at landsstýrismaðurin ikki kann 
koma við nøkrum konkretum, nú 
ein mánaður er farin av árinum, 
tað er prógv um atgerðarloysið, 
sum Jenis av Rana og samgongan 
eru eksponentar fyri.

Trupulleikin er bara tann, at 
hvørki Jenis av Rana ella Karsten 
Hansen ella Bill Justinussen fara 
at gera nakað við tað. Miðflokkurin 
sær størri virði í politisku taburett­
ini enn at røkka politiskum málum. 
Tað hevur eingin prógvað betur, 
enn júst Jenis av Rana.

Men tó – at tað blíðkar fyri hug­
aðum monnum kann føra til okkurt 
gott. Gævi satt, at tað eisini blíðkaði 
fyri øðrum í samgonuni, so málini 
ikki bara vórðu sett eftir teimum á 
hægstu rókum.

»Okkara spariætlan hevur 
einki trúvirði!« – citat Jenis...

Uppgávan sum tíðinda­
leiðari í public service 
stovninum Kringvarp 
Føroya er týdningarmik­
il. Journalistiski vakt­
hundurin skal verða eitt 
mótspæl til makthavar­
ar og stóru peningaligu 
áhugamálini í samfelag­
num – ein trygd fyri, at 
vit hava eina fría pressu í 
Føroyum – og tíðindaleið­
arin skal ganga undan og 
goyggja harðast – vildu 
vit altso hildið.

Men tað var ikki nógv 
goyggj at hoyra í vikuni, 
tá ið tíðindaleiðarin var 
vertur í Morgunsending­
ini hjá Útvarpinum, sum 
er at líkna saman við 
kommersielt poppradio. Í 
besta føri kunnu vit siga, 

at tað var ein vakthund­
ur, sum lá á rygginum og 
blídliga murraði til lurt­
ararnar.

Tíðindaleiðarin sat 
fyri opnari mikrofon og 
læs sms-boð frá lurtar­
num, og tá ið hon var 
liðug við tað, spældi hon 
ein góðan hjá dreingja­
bólkinum One Direction. 
Sangurin »Kiss You« er 
eitt av stóru hittunum 
hjá populera tannári­
ngabólkinum. Og tað 
var líka við, at tann blíði 
vakthundurin helt seg 
hava uppiborið ein koss 
hendan morgunin – men 
hann skuldi kanska held­
ur fingið eitt gúpp í aft­
urpartin.

